
ОАК Рўйхати 
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

mailto:scienceproblems.uz@gmail.com
https://t.me/scienceproblems_uz

Kirish. Murakkab tizimlarning oʻz-oʻzini tashkil etishi haqidagi sinergetik gʻoyalar 

bugungi kunda tadqiqotlarning turli yoʻnalishlariga, shu jumladan ijtimoiy-gumanitar sohaga 

ham kirib bormoqda. Tabiiy va ijtimoiy tizimlarni murakkab oʻz-oʻzini tashkillashtiruvchi tizim 

sifatida oʻrganish murakkab koʻp qirrali tadqiqotdir. Uni amalga oshirish uchun ushbu sohadagi 

mutaxassis bugungi kunda oʻz-oʻzini tashkil qilish tushunchasi sifatida sinergetika nima 

ekanligi haqida keng tasavvurga ega boʻlishi kerak. 

Sinergetika dastlab fanlararo yondashuv sifatida vujudga keldi. Oʻz-oʻzini tashkil etish 

jarayonlarini tartibga soluvchi tamoyillar bir xil boʻlgani (tizimlarning tabiatidan qatʼi nazar) 

va ularni tavsiflash uchun umumiy matematik apparat mos boʻlishi kerak. 

Sinergetikaning asosiy gʻoyasi shundaki, strukturani koʻp elementli tuzilmalar yoki koʻp 

faktorli muhitlarning oʻzgaruvchan va noaniq xatti-harakatlari natijasida yuzaga keladigan 

ochiq holat sifatida ifodalashdir. Ochiqlik tashqaridan energiya oqimi, ichki jarayonlarning 

nochiziqliligi, maxsus rejimlarning paydo boʻlishi va bir nechta barqaror holatning mavjudligi 

natijasida rivojlanadi. 

Mavzuga oid adabiyotlar tahlili. Sinergetika (qad. yunon. συν — moslik maʼnosini 

bildiruvchi prefiks va ἔrgón — “faoliyat”) — bu ilmiy tadqiqotning fanlararo sohasi boʻlib, uning 

vazifasi tizimlar (koʻplab tizim ostilariga ega boʻlgan) ning oʻzini oʻzi tashkillashtirish 

tamoyillari asosida tabiat hodisalari va jarayonlarini oʻrganishdir. “Sinergetika — oʻz-oʻzini 

tashkil qilish jarayonlarini va eng xilma-xil tabiatdagi tuzilmalarning paydo boʻlishi, saqlanishi, 

barqarorligi va parchalanishini oʻrganadigan fan”[1]. 

Buni qaranki, sinergetikaning fan doirasidagi holati hozirgacha aniqlanmagan. Mazkur 

masala boʻyicha turli nuqtai nazarlar mavjud. N.V. Poddubniyning yozishicha, sinergetika 

koʻpincha tor maʼnoda nazariy fizikaning oʻziga xos sohasi sifatida va keng maʼnoda umumiy 

ilmiy metodologiya yoki hatto madaniyat metodologiyasi va yangi dunyoqarashning asosi 

sifatida talqin qilinadi[2]. 

V.I. Arshinov va V.E. Voysexovich ushbu masala boʻyicha turli nuqtai nazarlarni tahlil 

qilib, bugungi kunda sinergetika quyidagicha tushuniladi: 

1. Paradigma – gʻoyalar, tamoyillar, obrazlar, gʻoyalar tizimi, ehtimol, undan vaqt oʻtishi 

bilan fundamental ilmiy nazariya yoki umumiy ilmiy nazariya, hatto dunyoqarash ham vujudga 

keladi. 

2. Tizimlarda sodir boʻladigan jarayonlarning nochiziqliligi, ochiqligi, oʻzgaruvchanligi, 

muvozanatsizligi gʻoyalari bilan birlashtirilgan bir qator xususiy ilmiy nazariyalar (fizika, 

kimyo, biokimyo, biologiya, sotsiologiya, psixologiya va boshqa fanlarda). 

3. Umumiy ilmiy nazariya (u hali ham rivojlanib bormoqda), yaʼni dissipativ tuzilmalar 

nazariyasi (Prigojin maʼnosida) yoki oʻz-oʻzini tashkil etuvchi tizimlar nazariyasi (Xaken 

maʼnosida) yoki xaosdan tartibga oʻtuvchi jarayonlar nazariyasi sifatida. 

4. Yangi dunyoqarash, fanda haligacha hukmron boʻlgan tafakkurni yengib, yuzaga 

kelayotgan, oʻtish davri, beqaror, fraktal shakllar, obrazlar asosida tafakkurni tasdiqlovchi. 

Mualliflarning oʻzlari quyidagi nuqtai nazarga kelishadi. “Biz sinergetik paradigma 

istiqbollariga optimistik nuqtai nazardan (kelajakdagi umumiy ilmiy konsepsiya sifatida ham, 

yangi dunyoqarashning boshlanishi sifatida) kelib chiqamiz”[3].  

M.V. Sapronov sinergetikani sinergetik yondashuv va sinergetik paradigmaga ajratadi. 

Sinergetik yondashuv “metod yoki konsepsiya sifatida” koʻrib chiqiladi. Sinergetik paradigma 

“muammolarni qoʻyish va hal qilish uchun muayyan modellarni taqdim etadigan yangi 

dunyoqarash” vazifasini bajaradi. Shuningdek, muallif sinergetik yondashuv va sinergetik 

paradigmaning qiyosiy tahlilini olib boradi. Taqqoslash chizigʻi sifatida ularni qoʻllashning 

mohiyati, maqsad va vazifalari, shartlari (chegaralari), qoʻllash usuli, metodologik va kognitiv 

tamoyillari olinadi[4]. 

Sinergetikaning statusiga oid qarashlarning xilma-xilligi shuni koʻrsatadiki, bugungi 

kunda toʻliq izchil nazariya, oʻz-oʻzini tashkil etish jarayonining toʻliq modeli, ishlab chiqilgan 

metodologiya, hatto uning konseptual apparati ham aniqlanishi va konkretlashtirilishi lozim. 

Tadqiqot metodologiyasi. Sinergetikaning koʻp jihatlari toʻliq rivojlanmaganligiga 

qaramay, uni postnoklassik fanning metodologiyasi deb aytish mumkin. Sinergetika borliqning 

universal shakllarini, obyektiv voqelikning oʻz-oʻzini tashkillashtirish qonuniyatlarini oʻrganib, 

metodologik funksiyani bajaradi. Uning qonuniyatlari va tushunchalari asosida tadqiqotchini 

kognitiv faoliyat jarayonida boshqaradigan tegishli talablar shakllanadi. Biroq sinergetika 

qoidalarini bilish metodi tamoyillariga oʻtkazish ishlari endigina boshlanmoqda. Shunga 

qaramay sinergetika yangi falsafaga aylanishi mumkinligi haqidagi fikrlar bildirilgan. Albatta, 

sinergetika falsafiy umumlashtirish darajasiga yetishi mumkin, lekin bu falsafaning oʻrnini bosa 

oladi degani emas, ayniqsa, u asosan obyektlarning miqdoriy xususiyatlarini koʻrib chiqadi. 

G.A. Kotelnikov yozishicha, bugungi kunda “... zamonaviy kompyuter texnikasi 

yordamida matematik modellashtirishning eng soʻnggi yutuqlariga tayangan holda, ilgari 

monopol boʻlgan falsafa bilan raqobatlasha boshlagan bilishning prinsipial yangi nazariyasi va 

metodologiyasi shakllanmoqda”[5]. Baʼzilar esa sinergetika maqomi haqidagi bunday nuqtai 

nazar kuchli asosga ega emas deb hisoblaydi[6]. 

Shuni ham alohida eʼtirof etish kerakki, Sinergetika va falsafa oʻrtasidagi bogʻliqlik 

masalasida ularning metodologik funksiyalari nuqtai nazaridan bir qator pozitsiyalar mavjud. 

N.V. Poddubniy fikricha, baʼzi olimlar dialektikaning metodologik rolini sinergetikaga 

oʻtkazdilar[7]. Ayrim olimlar dialektikaning metodologik roliga shubha qila boshladilar[8]. Bir 

qator olimlar sinergetikada dialektikaning ayrim qoidalarini tasdiqlash, chuqurlashtirish va 

konkretlashtirishni topishga harakat qilmoqdalar[9]. Poddubniyning oʻzi dialektika va 

sinergetika yagona metodologiyaning bir-birini toʻldiruvchi ikkita tarmogʻi ekanligi haqidagi 

gʻoyani ishlab chiqadi[10]. 

Bu masala boʻyicha sinergetikani dialektikani chuqurlashtirish vositasi deb 

hisoblaydiganlarning nuqtai nazari ham, Poddubniyning pozitsiyasi ham haqli koʻrinadi, chunki 

ular bir-biriga zid emas. 

Sinergetikaning metodologik statusiga nisbatan xulosa shuki, bu muammoni hal qilish 

oʻz yoʻlining boshida turibdi. Biroq, shunga qaramay, pessimizm uchun hech qanday sabab yoʻq. 

Murakkab tizimlarning oʻz-oʻzini tashkillashtirish jarayonlarini oʻrganishda sinergetikaning 

evristik roli aniq. 

Sinergetik metodologiya quyidagilarni oʻz ichiga olishi kerak: tamoyillar (prinsiplar), 

qonunlar, kategoriyalar, metodlar va boshqalar. Biz tamoyillar, qonunlar va kategoriyalar 

(tushunchalar)ni taʼkidlash bilan cheklanamiz. Sinergetikaning kategoriyalari va tushunchalari 

mustaqil guruhlarga ajratmasdan, birgalikda koʻrib chiqiladi. 

Tahlil va natijalar. Oʻz-oʻzini tashkil etish konsepsiyalarini koʻrib chiqib, A.A.Pechenkin 

va A.R.Terteryan oʻz-oʻzini tashkillashtirish konsepsiyasining asosiy tamoyillarini izlash hali 

tugamaganligini yozadilar. “Umuman olganda, prinsiplar sohasida maʼlum darajada oʻz-oʻzini 

tashkillashtirish konsepsiyasining asosiy ishtirokchilari va tendensiyalarini sanab oʻtishda 

“gʻalati” atamalar aralashmasi saqlanib qolgan deb aytish mumkin. Bu xilma-xillikni nima 

bogʻlaydi degan savol haligacha ochiqligicha qolmoqda”[11]. Vaqt oʻtishi bilan sinergetikaning 

asosiy tamoyillarini tizimlashtirish va shakllantirishga harakat qilingan boshqa asarlar paydo 

boʻldi. Ushbu masala boʻyicha baʼzi fikrlarni koʻrib chiqsak. V.A. Arshinov va V.E. Voysexovichlar 

sinergetikada xususiy va umumiy ilmiy nazariyalar tamoyillarini ajratib koʻrsatadi. Ular toʻrtta 

tamoyilni xususiy ilmiy tamoyillar deb atashadi: nochiziqlilik, beqarorlik, ochiqlik va 

boʻysunish tamoyil[12].  

V.P. Branskiy barqarorlik tamoyili haqida shunday yozadi: “Maʼlumki, tartib va 

tartibsizlikning turlari beqaror va bir-biriga oʻtishga moyildir. Fizika nuqtai nazaridan, barcha 

bunday oʻtishlarning maʼnosi barqarorlikni izlashdir(tizimning bir holatdan ikkinchi holatga 

oʻtishi toʻxtaydigan holatga erishish)”[13]. Boshqa bir joyda muallif barqarorlik tamoyilini 

qonun sifatida gapiradi, uning asosida tizim taraqqiyoti qaysi yoʻldan borishi tanlanadi: 

“Borliqdagi har qanday dissipativ tizimda oʻzaro taʼsir obyektiv qonun sifatida ishlaydi... 

Yuqoridagilardan maʼlum boʻlganidek, dissipativ strukturalar haqida gap ketganda, bunday 

qonun barqarorlikning tamoyili hisoblanadi...”[14]. 

Sinergetik tamoyillarning yuqoridagi roʻyxatlaridan koʻrinib turibdiki, ular bir-biridan 

ancha farq qiladi. Ular miqdoriy jihatdan emas, balki sifat jihatidan farqlanadi. Bundan tashqari, 

yangi tamoyillarni joriy etish uchun imkoniyatlar yaratadi. Bu shuni koʻrsatadiki, sinergetika 

tamoyillarini tizimlashtirish muammosi hali ham oʻz yechimini kutmoqda. Sinergetika 

tamoyillarining tabiati haqidagi fikrlarning tarqoqligiga qaramasdan, ularning har biri 

metodologik funksiyaga ega. Har bir tamoyil alohida yoki boshqa tamoyillar bilan birgalikda 

qabul qilingan holda, oʻz-oʻzini tashkillashtirish jarayonida muhim jihatni aks ettiradi. Kognitiv 

prinsip sifatida qabul qilinganda, u tadqiqot dasturiga, empirik maʼlumotlarni tushunish va 

sharhlash vositasiga aylanadi. 

Sinergetika tamoyillari bilan bir qatorda uning qonunlari ham metodologik ahamiyatga 

ega. Muammo shundaki, ular nafaqat fiziklar yoki matematiklar, balki ijtimoiy-gumanitar fanlar 

vakillari tomonidan ham idrok yetish uchun maqbul boʻlgan ozmi-koʻpmi aniq ifodalangan 

shaklda oʻrganiladigan tadqiqotlar juda kam. 

“Sinergetika yangi dunyoqarash sifatida: I.Prigojin bilan dialog” maqolasida sinergetika 

noodatiy gʻoyalar va tasavvurlar bilan hayratga solishi qayd etilgan. Ular orasida qonunlar ham 

bor edi. “Sinergetika keskin jarayonlar va nochiziqli, oʻz-oʻzini ragʻbatlantiruvchi oʻsish 

jarayonlari paydo boʻlishining qonuniyatlari va shartlarini ochib beradi”. Bundan tashqari, 

aynan shu jarayonlarning oʻziga xos xususiyatlari haqida gap ketganda, qonuniyatlar haqida bir 

ogʻiz soʻz uchramaydi. Masalan, nochiziqlilik gʻoyasi oʻz-oʻzini tashkil etish jarayonini tushunish 

uchun muhimdir. Mualliflar nochiziqlilik hodisaning bir qator xususiyatlarini aniqlaydilar. 

Birinchidan, nochiziqlilik sababli fluktuatsiyalarni kuchaytirishning eng muhim tamoyili amal 

qiladi. Ikkinchidan, nochiziqli ochiq tizimlarning ayrim sinflari oʻzaro taʼsiridek yana bir muhim 

xususiyatini namoyish yetadi. Uchinchidan, nochiziqlik nochiziqli tizimlar evolyutsiyasi 

yoʻllarining diskretligini hosil qiladi. Berilgan nochiziqli muhitda evolyutsiyaning har qanday 

yoʻli vujudga kelishi mumkin emas, bu yoʻllarning faqat maʼlum bir spektri sodir boʻladi. 

Sinergetika qonuniyatlarini shakllantirish va aniqlashdagi ishlar holatining tahlili shuni 

koʻrsatadiki, bu yerda tamoyillarni aniqlash va belgilashda boʻlgani kabi hali koʻp tadqiqot 

ishlarini bajarish kerak. Biroq, bu sohada amalga oshirilgan ishlar ham koʻplab olimlarga bir 

qator muammolarga yangicha qarash imkonini berdi. Sinergetika qonunlari haqidagi bilim, ular 

orqali har qanday tizimning oʻzini oʻzi tashkil qilish jarayonini toʻliq tasvirlash mumkin boʻlgan 

holatdan uzoqdir. Mazkur qonunlar va qonuniyatlar jarayonning individual jihatlarini aks 

ettiradi.  

Sinergetika tushunchalari tarkibida muhim oʻrinni attraktor tushunchasi egallaydi. 

Odatda attraktorlar tizimning fazaviy fazodagi nisbatan barqaror holatlarining tasvirlari 

sifatida tushuniladi. Koʻrinib turibdiki, attraktor haqidagi bu fikr mikrokosmos hodisalarini 

tabiiy shaklda toʻgʻridan-toʻgʻri idrok yetish mumkin emasligi bilan bogʻliq. Ular vizual shaklni 

faqat grafikalar, diagrammalar va hokazolardagi asboblar va tasvirlar orqali yoki kompyuter 

displeyida oladi. Bunda taxmin qilingan jarayon inson idroki uchun qulay boʻlgan shaklda 

modellashtirilgan. Shuning uchun attraktor mikrozarrachaning maʼlum traektoriya boʻylab 

harakatlanishining barqaror koʻrinishi sifatida qabul qilinadi. 

V.P.Branskiy dunyoqarashga nisbatan tizimning rivojlanish jarayonini modellashtirish 

uchun “superattraktor” tushunchasidan foydalangan holda “attraktor” tushunchasiga quyidagi 

talqinni beradi. Superattraktor deganda muallif dissipativ tizimning maʼlum bir chekli holatini 

tushunadi. Superattraktor mayllarning mutlaq xilma-xilligi yoki mutlaq idealdagi mutlaq 

birlikning timsolidir. Attraktorni tushunishning yana bir versiyasi N.S.Rozovning “Falsafa va 

tarix nazariyasi” kitobida keltirilgan. U oʻz ishida “attraktor tiplari” tushunchasidan 

foydalanadi. “Attraktor tiplari M.Veberning ideal tipi va I.Prigojinning attraktori 

tushunchalarining birikmasidir”. 

“Tip-attraktorlar, — deb yozadi muallif, — bu yerda tizim oʻzgarishlarining shartli koʻp 

parametrli makonidagi beqarorlik, inqirozlar va bifurkatsiyalarning eng yaqin zonasida 

joylashgan tizimlarni “oʻziga tortadigan” joylar tushuniladi. Bundan tashqari tizim bunday tip-

attraktorga “kirganida” muayyan muddatli barqarorlik davri boshlanadi. 

“Attraktor” tushunchasining yuqoridagi taʼriflaridan koʻrinib turibdiki, matematikada 

qoʻllaniladigan mazmun asos qilib olinadi.Ammo har bir konkret taʼrifda mualliflarning fikriga 

koʻra, ularning nuqtai nazari yoki oʻrganilayotgan tizimning oʻziga xos xususiyatlarini aks 

ettiruvchi jihat qoʻshiladi. “Attraktor” tushunchasining metodologik roli uning boshqa 

attraktorlar bilan oʻzaro taʼsir qilish xususiyatlarida namoyon boʻladi. Gap shundaki, 

attraktorlar oʻz maqomi va salohiyati jihatidan teng emas: kuchli va kuchsiz atraktorlar bor. 

Maʼlum boʻlishicha, kuchli attraktor oʻz taʼsir zonasiga kiruvchi kuchsizroq attraktorlarni oʻziga 

tortadi va oʻzlashtiradi. Bundan tashqari, bunday aloqa kuchli va zaif attraktorga foydali taʼsir 

koʻrsatadi. Yangi tizim oʻtish davridan keyin kuchliroq va barqarorroq boʻladi. Kuchli 

attraktorning bu xususiyati ijtimoiy muhitda sodir boʻlayotgan koʻplab jarayonlarni (masalan, 

imperiyalarni shakllantirish istagi) tushunish va tushuntirishga imkon beradi. 

Xulosa va takliflar. Muxtasar qilib aytganda: 1) sinergetika oʻzining kognitiv 

imkoniyatlari jihatidan zamonaviy fan uchun katta ahamiyatga ega. Bu tadqiqotchini dunyoni 

yanada murakkab idrok etishga yoʻnaltiradi va tizimlarning (ochiq, muvozanatsiz) butun sinfi 

uchun umumiy boʻlgan qonuniyatlarni ochib beradi; 2) sinergetika shakllanish jarayonida 

boʻlib, aniq va mustahkam tuzilishga ega emas. Sinergetikaning barcha qismlari: prinsiplar, 

qonunlar va asosiy tushunchalar metodologik funksiyani turli darajada bajaradi; 3) sinergetika 

falsafaning baʼzi qoidalarini toʻliqroq tushunishga imkon beradi. Miqdoriy oʻzgarishlarning 

sifatga oʻzaro oʻtish qonuni miqdoriy oʻzgarishlar natijasida yangi sifat qanday paydo boʻlishini 

koʻrsatmaydi. Faqat bir sifatdan ikkinchi sifatga oʻtishning xarakteristikasi namoyon boʻladi. 

Sinergetika esa yangi strukturalarning eski sifati doirasida shakllanish mexanizmini muhitdagi 

fluktuatsiyalar va ulardan dissipativ tuzilmalarning shakllanishini ochib beradi. 4) sinergetika 

eski muammolarni koʻrib chiqishning yangi tomonlarini va qirralarini namoyish qiladi. 

Sinergetik metodologiyaning falsafiy va aksincha organik birikmasi murakkab tizimlarni 

oʻrganish metodologiyasining rivojlanishiga yangi turtki berishi mumkin va buni keyingi 

ishlarimizda koʻrib chiqamiz. 

